
Annotatsiya: Maqolada raqamli texnologiyalarning rivojlanishi sharoitida 

o‘quvchilarning psixologik xavfsizligi masalalari tahlil qilingan. Internet, ijtimoiy 

tarmoqlar va raqamli platformalardan foydalanish yoshlar uchun bilim olishni 

osonlashtirsa-da, ular kiberbulling, zararli kontent, raqamli qaramlik, shaxsiy 

ma’lumotlar xavfsizligi va ekstremistik ta’sirlarga duchor bo‘lish xavfi bilan ham 

bog‘liq. Global statistika va tadqiqotlar orqali yoshlarning internetdan faol 

foydalanishi va unga bog‘liq tahdidlar yoritilgan. Shuningdek, maktablarda psixologik 

xizmatlarni kuchaytirish, ota-ona va pedagoglar nazorati va raqamli savodxonlikni 

rivojlantirish zaruriyati ta’kidlangan. 

Abstract: The article analyzes the issues of students’ psychological safety in the 

context of the development of digital technologies. The use of the Internet, social 

use of the Internet by youth and the related threats. The article also emphasizes the 

need to strengthen psychological services in schools, parental and teacher supervision, 

Raqamli texnologiyalar jadal rivojlanib borayotgan hozirgi davrda ta’lim tizimi 

tubdan o‘zgarib bormoqda. Internet, ijtimoiy tarmoqlar, mobil qurilmalar va turli 

raqamli platformalar o‘quvchilarning bilim olish jarayonini yengillashtirish bilan 

birga, ularning psixologik holatiga ham sezilarli ta’sir ko‘rsatmoqda. Shu sababli 

o‘quvchilarning psixologik xavfsizligini ta’minlash zamonaviy ta’limning dolzarb 

muammolaridan biri hisoblanadi. 

Avvalo, raqamli muhitda o‘quvchilar turli axborot oqimiga duch keladi. Bu 

axborotlar har doim ham ishonchli yoki foydali bo‘lavermaydi. Noto‘g‘ri, 

zo‘ravonlikni targ‘ib qiluvchi yoki salbiy mazmundagi kontent o‘quvchilarning ruhiy 

holatiga salbiy ta’sir etib, ularda qo‘rquv, tashvish, agressiya yoki tushkunlikni keltirib 

chiqarishi mumkin. Ayniqsa, yosh bolalar bunday axborotni tanqidiy baholash 

ko‘nikmasiga ega bo‘lmagani uchun yanada ko‘proq xavf ostida bo‘ladi. 

Yana bir muammo sifatida kiberbullyingni alohida e’tirof etish kerak. Ijtimoiy 

tarmoqlar va messenjerlar orqali amalga oshiriladigan haqorat, tahdid, masxara qilish 

kabi holatlar o‘quvchilarning o‘ziga bo‘lgan ishonchini pasaytiradi, ularni ijtimoiy 

izolyatsiyaga olib keladi va hatto depressiya holatlariga sabab bo‘lishi mumkin. 

Kiberzo‘ravonlik ko‘pincha yashirin tarzda sodir bo‘lgani uchun uni aniqlash va oldini 

olish qiyinlashadi. 

Bundan tashqari, bugungi kunda ko‘pchilikni tashvishga solayotgan 

muammolardan biri bu raqamli qaramlikdir. Ko‘plab insonlar vaqtining katta qismini 

telefon, kompyuter yoki planshet qarshisida o‘tkazishga odatlanib ulgurdilar. Bu esa 

ularning jismoniy faolligini kamaytirib uyqu rejimini buzadi va real ijtimoiy 

munosabatlarning cheklanishiga olib keladi. Natijada ular stress, charchoq va 

diqqatning pasayishini kuzatadilar. 

Raqamli faoliyatimizning kengayib borishi shaxsiy ma’lumotlar xavfsizligi bilan 

bog‘liq muammolarni ham keltirib chiqaradi. Bunda raqamli platformalarga va 

ijtimoiy tarmoqlarga o‘zlari haqidagi ma’lumotlarni (ism, manzil, telefon raqami, 

fotosuratlar) ehtiyotsizlik bilan joylab borishadi. Bu esa firibgarlik, shaxsiy hayot 

daxlsizligining buzilishi va boshqa xavfli holatlarga olib kelishi mumkin. 

Bugun 15-24 yoshdagi kishilar internetdan boshqa aholiga nisbatan ko‘proq 

foydalanadilar, biroq so‘nggi to‘rt yil davomida avlodlar o‘rtasidagi bu farq asta-sekin 

kamayib bormoqda. Yangilangan statistik ma’lumotlarga ko‘ra, 2025 yilda 15-24 

yoshdagi aholining taxminan 82 foizi internetdan foydalangan. 

Ushbu imkoniyatlar bilan birga, jiddiy xavf-xatarlar ham yuzaga kelmoqda. 

Kiberbullying va tengdoshlar tomonidan amalga oshiriladigan boshqa zo‘ravonlik 

shakllari yoshlarni har safar ular ijtimoiy tarmoqlar yoki tezkor xabar almashish 

platformalariga kirganlarida ta’sir qilishi mumkin. Bugungi kunda dunyoda 30 ta 

davlatda yoshlarning uchdan biridan ortig‘i kiberbullyingga duch kelganini e’tirof 

etgan, har besh nafar yoshdan biri esa shu sababli maktabga borishni istamay qolgan. 

Internetda faoliyat olib borayotgan bolalar va o‘smirlar nafrat qo‘zg‘atuvchi va 

zo‘ravonlikka oid kontentlarga duch kelishi mumkin. Bunday materiallar orasida o‘z-

o‘ziga zarar yetkazishga va hatto o‘z joniga qasd qilishga undovchi xabarlar ham 

uchraydi. Shu bilan birga, yosh internet foydalanuvchilari ekstremistik va terroristik 

guruhlar tomonidan yollanish xavfiga ham duchor bo‘lishadi. 

Raqamli platformalar dezinformatsiya va turli fitna nazariyalarini tarqatish uchun 

ham faol qo‘llanilmoqda. Bu esa bolalar va o‘smirlarning dunyoqarashi va ruhiy 

holatiga salbiy ta’sir ko‘rsatadi. Eng katta xavotir uyg‘otadigan muammolardan biri 

internetdagi jinsiy ekspluatatsiya va zo‘ravonlik tahdidlaridir. Internetning 

chegarasizligi yoshlarni onlayn muhitda himoya qilishni global vazifaga aylantiradi.  

Shu bois Birlashgan Millatlar Tashkiloti bolalar va yoshlarni internetdan himoya 

qilish bo‘yicha turli dasturlar va tashabbuslarni amalga oshiradi. 

Jahon miqyosida UNESCO maktablarda zo‘ravonlik va ta’qibga qarshi xalqaro 

kunni, jumladan kiberbullyingga qarshi kurash kunini har yil noyabr oyining birinchi 

payshanbasida nishonlaydi. Ushbu tadbir maktab va onlayn makonda o‘quvchilar 

xavfsizligini ta’minlash bo‘yicha sa’y-harakatlarni kuchaytiradi. 

UNICEF internetda bolalarning jinsiy ekspluatatsiyasini oldini olish va unga 

qarshi kurashish bo‘yicha milliy va global darajada faoliyat olib boradi. Bu jarayonda 

WePROTECT global alyansi modeli asos qilib olinadi va joylardagi mutaxassislarning 

jabrlanuvchilarga yordam ko‘rsatish salohiyati mustahkamlanadi. 

BMT Bola huquqlari qo‘mitasi raqamli muhitda bolalar va yoshlar bilan qanday 

munosabatda bo‘lish va ularning huquqlarini himoya qilishni belgilaydi. Qo‘mita 

davlatlarga bolalarni zararli va chalg‘ituvchi kontentdan himoya qilish uchun 

qonunchilik choralarini ko‘rishni tavsiya qiladi. 

Mazkur muammolarni hal etish uchun bir qator chora-tadbirlar zarur. Avvalo, 

o‘quvchilarda raqamli savodxonlikni shakllantirish lozim. Ular internetdan to‘g‘ri 

foydalanish, xavfli axborotni ajrata bilish va shaxsiy ma’lumotlarini himoya qilish 

ko‘nikmalariga ega bo‘lishlari kerak. Shu bilan birga, ota-ona va pedagoglar nazorati 

va to‘g‘ri yo‘naltirish muhimdir. Maktablarda psixologik xizmatni kuchaytirish, 

profilaktik suhbatlar va treninglar o‘tkazish samarali hisoblanadi. 

